
 إليك
يارب يا من أعطيتني العقل ينسج هذه الأحداث بالخيال وعلمتني الكتابة وسمحت لي أن
أخدمك ومنحتنى الوقت والفرصة لأن كل عطية صالحة وكل موهبة تامة نازلة من فوق من
عندك يارب فإليك يارب أهدى هذا العمل المتواضع  وأضعه بين
يديك لمجد إسمك
القدوس.

قداسة البابا شتودة الثالث

يفتح الستار علي صالة في أحد المنازل بها طقم صالون في مواجهة الجمهور ويظهر باب
الشقة في خلفية المسرح لليسار.


يدخل
عماد من اليمين وهو يجرى وفي يده مسدس ويلتفت يمينا ويسارا يبحث عن مكان يختبئ فيه
ثم يختفى خلف كرسي أقصي يسار الصالة.


يدخل 
خلفه ماجد ومعه مسدس أخر ويبدأ في البحث وراء الكراسي من اليمين فيطلق عماد عليه
الرصاص .


ينتبه
ماجد لمكان عماد ويختفي هو الأخر خلف كرسي ناحية اليمين مقابل عماد ويبدأ الإثنان
في تبادل الطلقات.


 


ماجد         سلمِّ
نفسك يا زعفراني ، ما فيش داعي للهرب ، البوليس محاصرك من كل ناحية.


عماد         مش
هتقدروا تمسكوني أبدا ( يطلق الرصاص )


ماجد         إحنا
قبضنا علي العصابة كلها وإعترفوا بكل شئ ( يطلق الرصاص )


 


يطلق
عماد رصاصة ثم يقوم فجأة ويجرى إلي مكان دخوله وهو يطلق الرصاص تجاه
ماجد الذي يقوم هو الأخر ويجرى خلفه ( يخرجان ) تدخل نيفين وفي
يدها عروسه وتدخل ورائها مارى وهي خائفة وتحاول الإقتراب من نيفين .


 


نيفين         إياكي
تقربي لي ( محذره ومهدده بتكسير العروسة )


مارى         إياكي
تبوظي أى حاجه فيها، هتشوفي إيه اللي هيجرى لك .


نيفين         وريني
هتعملي إيه ؟


مارى         هأكسر
كل لعبك.


نيفين         ( بتحدى )
مش هتقدرى .


مارى         ( تنادي )
يابابا أنا عاوزه عروستي ( وتضـرب الأرض برجلها )


نيفين         إشمعني
إنتِ تكسرى رجل عروستي .


مارى         ماكانش
قصدى.


نيفين         لا
.. تقصدى.


 


مارى
تحاول الإقتراب مره أخرى.


 


نيفين         ( تحذرها )
لو قربتي مني مش هأكسر رجلها بس لأ هأكسرها كلها.


مارى         ( تصرخ )
يا بابا نيفين عاوزه تكسر العروسة الجديدة بتاعتي


 


يدخل
عماد مرة أخرى وخلفه ماجد ويدوران حول الكراسي في الصالــة ( مطاردة )
يدخل الأب يحمل جريدة بيده اليسرى وفي اليمني يحمل نظارة.


 


الأب          حرام
عليكم ، إيه الدوشه دي  ؟ دا ما بقاش بيت ، دا بقي سوق ، مش عارف أقرا
الجرنال ، بس يا ولد ، بس يا بنت ( المطاردة مستمرة ) – ( بصوت أعلي ) – يا
ولد بس إنت وهو ( تقف المطاردة )


مارى        
إلحقني يا بابا عايزه تكسر العروسة بتاعتي علشان وأنا بألعب بعروستها رجلها أتكسرت
غصب عني .


الأب          بس
يا بنت يا نيفين رجعي لأختك العروسة.


نيفين         ( بغيظ )
إتفضلي.


الأب          وإنت
يا ولد يا عماد بطل جرى ودوشة.


عماد         إيه
يا بابا عايزين نلعب.


الأب          وهو
ده لعب ده ؟ ... عصابة ورصاص ومسدسات ، وسلم نفسك يا زعفراني ؟ إنت يا ولد بتجيب
الكلام ده منين ؟


ماجد         بنشوفه
في التليفزيون يا بابا.


الأب          التليفزيون
ده أنا هأكسره خالص ، أنا مش عارف أستريح شويه في البيت ، يا أولاد حرام عليكم ،
أنا طول النهار تعبان في الشغل ، أقعدوا ساكتين شوية .


عماد         طيب
لو قعدنا ساكتين هتودينا الملاهي ؟


ماجد         أه
وحياتك يا بابا ( يترجي )


نيفين         هتودينا
مش كده يا بابا ( تلح )


مارى         هيه
متشكرين يا بابا , متشكرين خالص.


الأب       يا
بنت هو أنا لسه وافقت ؟ ........ وبعدين أنا زعلان منكم خالص لأنكم مش بتسمعوا
كلامي وكمان بتتشاقوا ، وكل اللي بتعملوه غلط.


عماد         أصلنا
بننسي الكلام اللي بتقوله.


ماجد         وإنت
بتسمي لعبنا شقاوة ، مع إننا بنلعب لعب عادي خالص.


نيفين         وبعدين
إحنا لسه صغيرين وما نعرفش الصح من الغلط .


مارى         أيوه
يعني ما فيش داعي تزعل مننا.


الأب          عموما
المشكلة دي هتتحل قريب خالص بس لما ييجي اللي أنا مستنيه.


عماد         إيه
اللي أنت مستنيه يا بابا ؟


الأب          لما
ييجي هتعرف.


 


( صوت جرس الباب ) يذهب الأب ليفتح فيجد ساعي
البريد . 


ساعي البريد    مش
ده منزل الأستاذ أشرف ؟


الأب          أيوه
أنا.


ساعي البريد 
فيه طرد علشانك .


الأب         الحمد
لله أهو وصل ........هو فين ؟


ساعي البريد   بس
إنزل شيل معايا أحسن ده تقيل قوى.


 


ينزل
الأب مع ساعي البريد – ثم يعود الأب وهو يحمـل بانــدو ( إنسان
آلي ) ويضعه في وسط الصالة .


 


ساعي البريد   وقع
هنا لو سمحت بالإستلام ( الأب يوقع ) وأدي الكتالوج الخاص بيه
علشان تعرف تشغله ، أنا قريت فيه شويه في السكة -  أصلي شاطر في الإنجليزي -
ده  حلو خالص


الأب          وفهمت
إيه منه ؟


ساعي البريد أبدا
تشغيله سهل خالص – الزرار الأحمر ده يشغله والأزرق يوقفه ( يشير
لأزرار في الإنسان الآلي ) ، ولما البطاريات بتقرب تخلص هو بيشحن نفسه ،
أصله متبرمج علي كده ، وبيقولوا أهم حاجه أن ما حدش يلعب في الباب اللي في ظهره ،
وكمان ماحدش يوقعه ، أحسن أجهزته دقيقة جدا.


الأب          دي
معلومات مفيدة جدا,  وعموما أنا ها أقرا الكتالوج بنفسى ، متشكر خالص.


ساعي البريد  العفو
يا أفندم ، سلام ( يخرج )

